
Texte

Estre trop franc & soy fier
Au beau parler de maintes gens

A faict maint homme n’estre si fier.
Et estre despourveu d’argent :
Parquoy selon mon jugement
Je dis que bonne est la maniere
Servant a tout esgallement
D’avoir tousjours un pied derriere.

Despendre son bien de leger
Ne vient point de grand sentement,
Ne folles femmes accointer,
Qui font despendre largement
Et puis apres on s’en repent
Quant rien n’a en la gibesiere,
Se seroit faict plus sagement
D’avoir tousjours un pied derriere,

Le bien d’autruy prendre ou piller
N’est point le faict d’homme prudent :
Car l’on en est sans varier
Reprins & blasmé grandement :
Au gibet pendu bien souvent
Dont on maine tresgriesve chere
Il vaudroit mieux certainement,
D’avoir tousjours un pied derriere.

{A4v}Prince prions devotement,
Dieu & sa mere droicturiere
Que chacun ayt entendement
D’avoir tousjours un pied derriere.

